
పునఃపునర్జననమరణాదిదుఃఖంబులఁ గృశించుచుండుదురు జననమరణంబులకు నంతంబు

లేకుండు నట్లుగాక.

	ఆ.	
శివునిమీఁదనైన క్షీరాబ్ధికన్యకా, ధవునిమీఁదనైనఁ దలఁపు నిలిపి

నతినుతిప్రపూజనముల సంతసిలంగఁ, జేయుఘనుఁడు ప్రకృతిఁ జెందకుండు.

	క.	
గోవిందకీర్తనము గౌ, రీవల్లభపూజనంబు దృఢతరభక్తిం

గావించుమనుజుఁ డొందుం, గేవలనిర్వాణపద మకిల్బిషుఁ డగుచున్.

	వ.	
అని యిట్లు సరోజాసనుండు పలుకుచున్న విని నారదుండు దండ్రి కిట్లనియె.

నారదుండు గర్వోక్తులాడి బ్రహ్మచే శపింపఁబడుట

	సీ.	
అభవ నీమాట తథ్యము ముజ్జగములఁ బా, యక వర్తమానచరాచరంబు

లగుప్ర్రాణు లఖిలంబు ననిశంబు విష్ణుమా, యామహావర్తంబునందు మునుఁగు

చుండు నే నప్పురుషోత్తముమాయను, దవులక యుండితి నవిరతంబు

నని నామదిని సంశయం బొకయింతయుఁ, గలుగక వర్తింతు నెలమి మీఱ



	 







	తే.	
ననుచు గర్వసమన్వితం బైనమాట, నారదుం డాడుటయు శతానందుసభను

గలుగువా రందఱును నెమ్మొగములు వాంచి, యూరకుండిరి మాటాడ కోర్మి మెఱయ.

	వ.	
అప్పు డజుండు విహ్వలమానసుం డగుచు నారదున కిట్లనియె.

	తే.	
నారదమునీంద్ర నీవంటివార లిట్టి, మాట పలుకంగఁదగదు విస్మయము మీఱ

నన్య మేటికి భావమాలిన్య మిదియె, కాఁగలదుసుమ్మ నీకు నిక్కంబు గాఁగ.

	వ.	
అని పితామహుండు నారదుం బలికి నిజావాసమందిరంబునకుం జనియె సమస్తదేవర్షి

వరులును యథాస్థానంబులకుం జనిరి నారదుండును యథాపూర్వకంబుగా లోక

సంచారతత్పరుం డై తిరుగుచుండె నని శౌనకున కగస్త్యుం డెఱిఁగించిన నతం డతని

నవ్వలికథావిధానం బెట్లని యడుగుటయును.

	చ.	
సరసగుణాలయా ప్రణతసామజరాట్పరిపాలనప్రియా

చిరకరుణామయా పతగశేఖరదివ్యహయా లసన్నయా

పరిహృతఘోరకల్మషవిపత్ప్రచయా వినివారితామయా

హరిహయముఖ్యనిర్జరగుణార్చితపాదసరోరుహద్వయా.

		 ఈ పేజీలో చివరి మార్పు 25 నవంబరు 2022న 00:51కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

